
Yr Atgyfodiad : Marc 16:1-7
Mae Iesu yn fyw!

(Cofiwch bod croeso i chi addasu’r geiriau a’r dafodiaith i’ch siwtio e.e. “Wythnos nesaf mae Sul y Pasg, neu, ”Yn fuan byddwn yn dathlu’r Pasg”, a.y.y.b)

Er gwybodaeth dyma sgript y clip ffilm:
Ar ôl y Saboth, aeth Mair Magdalen, Salome a Mair mam Iago i brynu perlysiau i’w rhoi ar gorff Iesu.
Yna'n gynnar iawn ar y bore Sul, pan oedd hi’n gwawrio, dyma nhw'n mynd at y bedd. 
Roedden nhw wedi bod yn trafod ar eu ffordd yno pwy oedd yn mynd i rolio'r garreg oddi ar geg y bedd iddyn nhw.
Ond pan gyrhaeddon nhw'r bedd dyma nhw'n gweld fod y garreg eisoes wedi ei rholio i ffwrdd. Roedd hi’n garreg drom iawn!
Wrth gamu i mewn i'r bedd, gwelson nhw ddyn ifanc yn gwisgo mantell wen yn eistedd yno ar y dde. Roedden nhw wedi dychryn!
“Peidiwch dychryn,” meddai wrthyn nhw. “Dych chi'n edrych am Iesu o Nasareth gafodd ei groeshoelio. Mae wedi dod yn ôl yn fyw! Dyw e ddim yma. Edrychwch, dyma lle cafodd ei gorff ei roi i orwedd. Ewch, a dweud wrth ei ddisgyblion a Pedr, ‘Mae Iesu'n mynd i Galilea o'ch blaen chi. Cewch ei weld yno, yn union fel roedd wedi dweud.’
· Heddiw ydy Sul y Pasg. Mae Cristnogion ar draws y byd yn dathlu fod Iesu Grist yn fyw! Gwyliwch y clip ffilm yma: [dangos y clip]
· Haleliwia! Mae Iesu Grist yn fyw. 
· Roedd y bedd yn wag a doedd dim rhaid i’r merched fod yn ofnus! Fe gawson nhw waith pwysig iawn, sef rhannu’r newyddion da bod Iesu, Mab Duw, yn ôl yn fyw.

· Gyda pwy oedden nhw i fod i rannu’r newyddion?

· I ddechrau roedd rhaid iddyn nhw ddweud wrth ddisgyblion Iesu – sef ei ffrindiau gorau ar y ddaear. Yn y clip fe glywson ni’r angel yn dweud, “Ewch, a dweud wrth ei ddisgyblion a Pedr.”
· Rhyfedd ynte – tybed pam bod Pedr yn cael ei enwi yn arbennig? Be oedd mor wahanol am Pedr?

· Roedd Pedr wedi cael diwrnodiau anodd iawn cyn Sul y Pasg. Roedd o wedi torri ei galon ac wedi bod yn beichio crio.

· Pam?

· Am ei fod wedi gwneud rhywbeth drwg iawn, iawn.

· Be oedd o wedi ei wneud? 

· Dychmygwch eich bod yn sefyll yn iard tŷ'r archoffeiriad ddwy fil o flynyddoedd yn ôl. Roedd Iesu tu mewn, wedi ei arestio, ac roedd Pedr yn eisteddodd yn y iard yn cadw'n gynnes wrth y tân.
Daeth un o forynion yr archoffeiriad heibio.
Morwyn: [Yn cerdded heibio, stopio ac edrych ar Pedr.]

  “Roeddet ti'n un o'r rhai oedd gyda'r Iesu yna!” 
Pedr: [Yn flin] Does gen i ddim syniad am beth rwyt ti'n sôn. 
Morwyn: [yn siarad â’r gynulleidfa]

Mae hwn yn un ohonyn nhw.” 
Pedr: [yn fwy blin] Na. Dydw i ddim yn nabod y dyn.

[Dyn yn cerdded heibio, stopio ac edrych ar Pedr.]

Dyn: “Ti'n un ohonyn nhw yn bendant! Mae'n amlwg dy fod ti'n dod o Galilea.” 
Pedr:  [yn gweiddi] “Dw i ddim yn nabod y dyn yma dych chi'n sôn amdano!”
 A'r foment honno dyma'r ceiliog yn canu am yr ail waith. Yna cofiodd Pedr eiriau Iesu: “Byddi di wedi gwadu dy fod yn fy nabod i dair gwaith cyn i'r ceiliog ganu ddwywaith.” Torrodd Pedr i lawr a beichio crïo.
· Doedd Pedr ddim eisiau nabod Iesu pan roedd Iesu mewn perygl. Roedd gan Pedr ormod o ofn i gyfaddef eu bod nhw’n ffrindiau.

· Pam oedd Iesu eisiau gweld Pedr felly? Pam oedd yr angel wedi enwi Pedr yn sbesial? 

· Mi wnaeth Pedr rhywbeth drwg iawn. Fe wadodd ei fod yn nabod Iesu dair gwaith. Ond, roedd o’n sori wedyn. Roedd o’n rili sori, yn sori go iawn, roedd o’n torri ei galon, yn beichio crio am ei fod mor flin am y geiriau roedd o wedi eu dweud.

· Pam fod bod yn sori yn bwysig?

· Pan mae person yn sori go iawn am y pethau drwg mae o neu hi’n eu  gwneud, mae nhw’n gallu gofyn i Dduw i faddau iddyn nhw. Mae Duw wrth ei fodd pan mae pobl yn troi ato ac yn gofyn am faddeuant. Pechodau ydy gair y Beibl am bethau drwg.

· Ydy Duw eisiau maddau?

· Ydy. Mae Duw wrth ei fodd yn maddau. Dyna pam roedd Iesu cymaint o eisiau gweld Pedr a chael cyfle i siarad ag o. Roedd Iesu’n gwybod bod Pedr yn sori go iawn, ac bod Pedr eisiau cyfle i ddangos ei fod yn caru Iesu. Roedd Iesu hefyd am ddangos i Pedr ei fod ef yn maddau iddo.
· Be ddigwyddodd pan welodd Iesu Pedr yn Galilea?

· Mae’r darlleniad yma’n dod o Ioan, pennod 20:
Dyma Iesu'n troi at Simon Pedr a dweud, “Simon fab Ioan, wyt ti wir yn fy ngharu i fwy na'r rhain?” 

“Ydw, Arglwydd,” atebodd, “rwyt ti'n gwybod mod i'n dy garu di.” 

Dwedodd Iesu wrtho, “Gofala am fy ŵyn.” 

16 Yna gofynnodd Iesu eto, “Simon fab Ioan, wyt ti wir yn fy ngharu i?” 

Dwedodd eto, “Ydw, Arglwydd, rwyt ti'n gwybod mod i'n dy garu di.” 

Meddai Iesu, “Arwain fy nefaid.” 

17 Yna gofynnodd Iesu iddo'r drydedd waith, “Simon fab Ioan, wyt ti'n fy ngharu i?” Roedd Pedr yn ddigalon fod Iesu wedi gofyn eto'r drydedd waith, “Wyt ti'n fy ngharu i?” 

“Arglwydd,” meddai, “rwyt ti'n gwybod pob peth; rwyt ti'n gwybod mod i'n dy garu di.” Yna dwedodd Iesu, “Gofala am fy nefaid. 

· Roedd Pedr wedi gwadu dair gwaith ei fod yn nabod Iesu, ond fe gafodd gyfle i ddweud dair gwaith ei fod yn caru Iesu. Mae Iesu yn ein caru ni, ac eisiau i bob un ohonon ni ei garu Ef. 
· Ar y cychwyn roedden ni’n sôn bod y merched yn gofod rhannu’r newyddion da hefo’r disgyblion a Pedr – oedd yna rhywun arall yn cael clywed y newyddion da bod Iesu Grist yn fyw?

· Oedd wrth gwrs! Dyma eiriau Paul yn 1 Corinthiaid, pennod 1:

Y prif beth wnes i, Paul,  ei rannu gyda chi oedd beth dderbyniais i, sef: bod y Meseia wedi marw dros ein pechodau ni, fel mae'r ysgrifau sanctaidd yn dweud.

 Yna ei fod wedi ei gladdu, a'i fod wedi ei godi yn ôl yn fyw ddeuddydd wedyn, fel mae'r ysgrifau'n dweud.

Wedyn bod Pedr wedi ei weld, a'r deuddeg disgybl.

Ar ôl hynny, cafodd ei weld ar yr un pryd gan dros bum cant o'n brodyr a'n chwiorydd ni sy'n credu! 

Yna gwelodd Iago fe, a'i gynrychiolwyr eraill i gyd. Ac yn olaf, ces i ei weld.
· Nid stori plant bach ydy stori Iesu Grist, ond hanes go iawn am Fab Duw yn dod i’r byd, yn marw ar y groes ac yn atgyfodi. Roedd cannoedd o lygad-dystion yn gallu dweud eu bod wedi gweld Iesu ar ôl iddo ddod yn ôl yn fyw. 

· Roedd Pedr, y disgyblion, y merched a Paul wrth eu boddau fod Iesu yn fyw. Fe gawson nhw orchymyn sbesial gan Iesu, sef i fynd i ddweud wrth bawb drwy’r byd bod Iesu yn Fab Duw a’i fod o’n fyw.
· Mae’r Pasg yn adeg o ddathlu i Gristnogion ar draws y byd, wrth iddyn nhw gofio am y bedd gwag, a chofio am awydd Duw i faddau pechodau ar ôl i ni droi ato a dweud sori am y pethau drwg rydyn ni wedi eu gwneud.
· Gadewch i ni ddathlu gyda’n gilydd drwy ganu....(Emyn/Cân addas)
· Gweddïwn: Ein Tad, diolch i ti am dy gariad mawr. Diolch dy fod ti’n caru maddau pechodau. Helpa ni i feddwl mwy am farwolaeth Iesu ar y groes, helpa ni i ddeall ei fod wedi marw trosom ni. Helpa ni i dy drystio di, i droi atat ti a gofyn am faddeuant. Daeth Iesu i’r byd i roi bywyd, a hwnnw’n fywyd ar ei orau – agor ein llygaid i ni allu gweld mor gyfoethog fyddai bywyd gyda thi yn rhan ohono. Amen.

